
Tamawt ɣef tira n tullist-a 
 
Tullist-a “Ur ddiɣ akked Rebbi, ur ferrǧeɣ iḍebbalen” tura-tt, deg 
tazwara, Djamila Mimeche s uzwel “Gar tudert akked lmut” i d-
yeddan deg tesɣunt “Tamaziɣt tura”, uṭṭun wis 2, yebrir 2002, 
isebtar 99 ar 107. Deg ulemmud n tenfalit n lmagister n useggas 
2011/2012 i d-yellan s lmendad n Mass Zahir Meksem, fernen-tt 
yinelmaden-a akken ad tili d aḍris iɣef ara rsent kra n temsirin 
yerzan tifukstin n tenfalit (techniques d’expression). Dɣa mtawan 
akken ad as-beddlen cwiṭ i wudem n tullist-a akken ad ssiwḍen ad 
d-skecmen kra seg tudert n yinelmaden akked tedyanin iḍerrun deg 
tesdawit. Ilmend n waya, ɛerḍen ad as-rnun kra n yiḥricen iss 
ssawḍen sbedden-d tullist temgarad akked tmezwarut i as-yellan d 
llsas. Mi yekfa usenfar-a, ssutren deg turagt deg lall-is, Djamila 
Mimeche i asen-yunfen ad tt-id-ssuffɣen deg tesɣunt “Tamaziɣt 
tura”1 i d-yessuffuɣ Usqamu Unnig n Timmuzɣa. Nessaram ad 
telhu, ad teḍbeɛ am usaru, i yimeɣriyen ad tehwu

                                                           
1 Tamawt : Yuɣ lḥal, deg tegnit am ta, alemmud n tenfalit, teffeɣ-d yiwet n tullist 
s uzwel “Taqbaylit” i yuran yinelmaden n lmagister: n tesga n tmaziɣt n Bgayet : 
Amarouche Khelfia, Bellal Nourdine, Benallaoua Anissa, Boudia A. Rezzak, 
Ighit Md Ouremtane, Mehdi Nacer, Mehdioui, Nabil, Meziani Yassine, Moulai 
Zoulikha, Sadou Smail, Said Miria., Bellache takfarinas, deg tesɣunt “Tamaziɣt 
tura” uṭṭun 04, yennayer 2010, i yura deg tazwara Saïd Chemmakh s uzwel 
“Ɛecrin duru”. 

ezdeɣ deg yiwet n txebbut deg tnac d aɛeggal : 
yemma, baba, nekkni deg ɛecra yid-nneɣ ; nlul-d 
wa deffir wa, setta n teḥdayin d timezwura akked 

rebɛa n warrac d ineggura, nettembibbi am yiqermuden… “D lḥif 
n uqcic i aɣ-yessawḍen ɣer da !” Akka i teqqar yemma. Seg wasmi i 
aɣ-d-yefka Rebbi, leɛyaḍ werǧin yensi deg uxxam-nneɣ, cwi kan 
weḥḥed-neɣ i nettili deg leɛzib am wuccanen ! Tili yal ass ad aɣ-d-
ttawḍen lǧiran… Tidet kan, mi ara nettɛeyyiḍ d lxiq i nxaq, ur nesɛi 
ḥedd ara aɣ-iwansen, leqrib-nneɣ akk beɛden neɣ sbeɛden iman-
nsen… Rnu, baba yettagi ad neffeɣ. Гas aṭas yid-neɣ, iḥemmel ad 
aɣ-d-yaf deg uxxam, yuggad ad nezreɛ lbaḍna-s deg taddart ! Ma 
yella win ixuṣṣen ad t-id-yessekfel imir ad yeɣli fell-as… Ulac win 
ara t-imenɛen acku win i d-yegren iman-is kra din ad yuɣal ɣef 
uɛrur-is… Ur as-yettserriḥ alamma yerra-t d idim, rnu imeṭṭi ulac ! 
Tafekka-nneɣ akk yesdegdeg-itt, yal yiwen deg-neɣ yeǧǧa-as-d 
ccwami akked ccfawi… Iḥun Rebbi yella uɣerbaz ! Akken i t-id-
teǧǧa yemma “fket lweɛda, yella wanda trewwlem… tili teḍra yid-
wen am yiderwicen…”. Neẓra, ɣef waya nḥemmel aɣerbaz… ula d 
wid yeqqaren yid-neɣ ttwehhimen kan deg-neɣ... deg yimuras 
ulawen-nneɣ ḥebbsen… yi-cban, wellah ma gganeɣ uḍan… d nekk 
i d tameqqrant, ɣef waya beddeɣ d tiqenṭert gar-asen… Ayen yellan 
d Tilelli i d xellas. 
Umneɣ d ayen i aɣ-yuran maca tikwal tettaweḍ tfidi s iɣes, yettawi 
layas amkan n usirem, ṣṣber icuba lmut s ttawil… acu kan nnif 
yettagar-iten akk ! Yak nettidir s nnif, akka i d Leqbayel… 
Nettimɣur s rrehba akked lxuf, baba yezdeɣ daxel n yal yiwen deg-
neɣ am Waɣzen… Nettaggad ula d tili-s, anda nruḥ ibedd-d d 
aɛessas fell-aɣ ɣas ulac-it, ladɣa tiḥdayin, yesserẓeg-aɣ ddunit-nteɣ, 
ad as-tiniḍ ḥala netta i yesɛan tullas ! Lḥaṣun skud nella ddaw 
leɛnaya-s rray d rray-is, awal d awal-is… 
Ḥala aɣerbaz i aɣ-yessefraḥen, neẓwer di tɣuri, ula d baba yettzuxxu 
yis-neɣ maca ɣur medden kan ! Yettcuffu aqendur-is, yettarra 
tajmilt i yiman-is am wakken dɣa d ṣṣeḥ yessɣer-aɣ ! S wudmawen-
nneɣ, ur aɣ-yettaǧǧa acemma s llqub akked uqejjem… yeḥqer-aɣ, 

N 

yeḥseb-aɣ amzun d izan… ɣas yerka seg yidrimen, yessels-aɣ talaba 
n lḥif, yura fell-aɣ tigellelt akked lexṣaṣ… Di lferḥ n wass-nni 
yexleḍ yimeṭṭi akked uneggez : “wwiɣ-d lbak” ! Tameɣra yeḍran 
deg wul-iw tugar urar n taddart ! (Akka i as-neqqar deg uxxam-
nneɣ acku werǧin nekka din ḥala zzhir-is i aɣ-d-yettawḍen !).  
Ukt ! Ad ifak fell-i udrar-a n twaɣit ! Maca tin i tent-yifen akk, ur 
ttwaliɣ “bururu” n baba ɣef wacḥal ! Tikkelt-a iferreǧ-d fell-i s 
tehri. Wwiɣ-d lbak rnu ad ɣreɣ anda bɣiɣ, d acu i bɣiɣ ! D ayen 
icuban targit ! Ad ɣreɣ tadamsa rnu deg Bgayet… D ṣṣeḥ werǧin tt-
yeɛfis uḍar-iw maca ḥefḍeɣ akk imukan-is… Ayen jemɛeɣ deg 
tkerḍiwin-is ar din ! Ttsebbireɣ iman-iw yis-sent ar d-yas wass n 
tuɣalin ɣer tesdawit, imir ad d-ɛiwdeɣ talalit… 

Ʃeddan yimuras, tesqerbeb-d tuɣalin ɣer tesdawit. Heyyan-iyi-d 
ayen i ḥwaǧeɣ acku ad qqareɣ, ad ttnusuɣ din… d baba i yi-yewwin, 
yessken-iyi-d abrid. Am leɛwayed-is d aweṣṣi kan ! Ma d nekk la 
ttwaliɣ akka d wakka ad as-tiniḍ seg lḥebs i d-ffɣeɣ... Mi d-nekfa 
ccɣel-nneɣ, yenna : 
- Ddurt ad tɛeddi am waḍu, ass n lexmis ad d-aseɣ ad kem-awiɣ... 
ma yella kra i teḥwaǧeḍ siwel-n, akka ? 
- Anɛam a baba ! Ur ttaggad ara fell-i... 
Ḥemdeɣ Rebbi cekkreɣ-t imi d-ɣliɣ akked teḥdayin lɛali deg 
texxamt, d ayen akk i d ṣṣeḥ ɣur-i… 
Σedleɣ akk yid-sent maca Wiza izad… akken i neqqar, akken i 
neddukul am yiḍudan n ufus… rnu ula d nettat d aɛekkaz i yi-
yewwten i tt-yewwten ! Yemmut baba-s, yeǧǧa-tt-id gar sin n 
watmaten-is d lewḥuc, ur tt-id-yettali ara wawal sdat-sen… 
Baba, am leɛwayed-is, ur ttuḥtameɣ ara alamma ibedd-d nnig 
uqerru-w… ula ɣer da yettaweḍ-iyi-d akken ad iẓer d acu i la 
sserwateɣ… Ahat ad iyi-yeṭṭef akked walbaɛḍ ! Ruḥ kan a baba ruḥ. 
Tesbeɛdeḍ aṭas ! Σni yella kra n yiḥulfan i aɣ-d-teǧǧiḍ ? Nekreh 
irgazen seg-k ! 
Argaz icuba tili-w, yeẓra anda qqareɣ, yeẓra anda gganeɣ, d wumi… 
yessen timeddukal-iw n texxamt… ula d netta icekker-d Wiza… i 
tikkelt tamezwarut i as-ɛeǧben leḥbab-nneɣ ! Wissen amek ?! 

Taggara-ya, uɣaleɣ ur ttwaliɣ ara aṭas Wiza am zik, kcem ffeɣ, ula 
ɣer tɣuri ur d-tettas ara. 
- A Wiza ! D acu i d-tesnulfaḍ akka ? Anda i tettarraḍ ? Σni tebɣiḍ 
ad nnḍen yiḍarren-im deg tesdawit ? 
Teḍsa-tt-id seg wul, tenna : 
- Mazal ur tfaqeḍ ara ! D acu ara d-tefk tɣuri ? Teɣriḍ neɣ teqqimeḍ 
ur iban anda nteddu ! Rnu temẓi d afares, yak qqaren mi ara d-iruḥ 
lxir ilaq ad as-nefk afus, neɣ ala a Tilelli ?! 
Wehmeɣ d acu akka i d-yennulfan maca ḍsiɣ-tt-id ! Гas Wiza 
annect n tsebbalt atan tufa-d argaz ! Maca, wellah ar tuklal acku d 
tafeḥcuct, yelha wul-is… 
Wiza teɣreq deg lebḥer n tayri ! tegguma ad terr aḍar ɣer deffir ! 
Telha-d kan akked tlufa timeqqranin akken i as-neqqar ! Maca 
terbeḥ tesserbeḥ-aɣ ! Ad teqqim kan ad aɣ-d-tbibb aɛwin ! Ṭṭabla-
nni-nteɣ iɣef ttezzin yikafaren zik, ttnadin ɣef telqimt n uɣrum ma 
tella ! Tuɣal tsettef d iyuẓaḍ, d tteffaḥ… atg. Newhem anwa-t 
ugellid-a i tessen, nesteqsa-tt : 
- Waqila d albaɛḍ n yimɣaren i yesɛan l’Eurο i d-tṣeydeḍ ? 
- Σni tusmemt ? 
- Ḥaca a Wiz !... Nebɣa kan ma yesɛa gma-s ad aɣ-t-id-tawiḍ ! 
Neṭṭerḍeq d taḍsa akken ma nella, ideg tella ula d Wiza ! Mačči 
tikkelt, mačči snat i tt-nḥell ad neddu yid-s akken ad t-id-nẓer, 
maca yal tikkelt tettaf-aɣ-d tasebbiwt… ur yektib ara. 
Yiwen n wass, wissen anwa i as-d-yessawlen i Wiza, yuɣ-itt lḥal 
tessirid… iban anwa, i wacu asteqsi ! Tɛeṭṭel dɣa ddmeɣ-d tilifun-is 
ad as-iniɣ akken ur yettqelliq ara… 
Akken walaɣ uṭṭun-nni n tilifun, teɣli-d fell-i tawla, iles yeggugem 
yugi ad d-yenṭeq, iɣes yeffeɣ-it wadif ; ɣli-d ay adrar fell-i. Ḥulfaɣ i 
ddunit tezzi yis-i am tin i ikecmen deg uqemmuc n wanu, leεyaḍ 
ttεeyyiḍeɣ, timesliwt ulac win ara d-yeslen. 
D awezɣi wannect-a, ugiɣ ad qebleɣ ayen ẓriɣ, ammer d yenna-tt 
yenna n medden, tili ur umineɣ ara. Uɣaleɣ ttnaɣeɣ akked yiman-iw, 
qqareɣ-as : ahat d nekk i ur nettwali ara. Rǧu ad εiwdeɣ tamuɣli ; 
wellah ar d netta ! ayuh ayuh ! a sidi Rebbi amek ara as-geɣ i rray-

iw. Yuɣal yettnaɣ leɛqel akked lmeɛqul, ma yella ad d-ṭṭreḍqeɣ fell-
as, ad d-iniɣ ayen ẓriɣ, neɣ ad tt-ččeɣ kan i wul akked yidmaren ad 
ssusmeɣ ! Anwa ara d-yessugnen annect-a ? Tin ɣileɣ d ultma, tuɣal 
teɣza-yi tasraft. Ur ḍlimen ara yimenza ; lexdeε si laman i d-yekka. 
Ṭṭfeɣ tilifun-nni deg ufus-iw, ruḥeɣ deg-sent… 
Cwiṭ kan tuɣal-d Wiza ɣer texxamt terfa cwiṭ, iban ɣef wudem-is, 
wissen acuɣer ? Mi tt-ẓriɣ, yenna-yi-d wul-iw tuklal tiɣrit iɣef ara 
tecfu i lebda. Maca ṭṭfeɣ iman-iw, ɣas akken ɣer daxel tuɣ deg-i 
tmes. 
- Yella wi d-yessawlen a Wiza ! D ameddakel-im ulac ccek. 
Wiza tmuqel tilifun-ines, tenna-d : 
- Ala, mačči d netta. 
- D anwa ihi ? 
- Uuuuh ! Tuɣaleḍ testeqsayeḍ aṭas, ɛni yella kra n lbabur i am-
iɣerqen ? 
- Dayen dayen, ur am-d-nniɣ kra, ɣileɣ ulac tuffra gar-anteɣ, ziɣ 
kemm ulac nniya deg-m. Rǧu ad ffɣeɣ send ad nemsawaḍ ɣer 
wayen i yugaren aya. 
Ffɣeɣ seg texxamt ur ẓriɣ anida i tedduɣ, tuɣal-iyi tudert d 
taberkant, am win yettwawwten s ujenwi, d tiyita ur rǧiɣ. Ayen i yi-
iɣaḍen ugar, tekka-yi-d seg yimdanen iɣef ur zmireɣ ad rewleɣ. 
Yiwen d baba, ɣas akken ur ɛziz ara fell-i seg zik, maca ur nwiɣ ara 
ad yaweḍ ɣer texnanasin am ti ; ma d tayeḍ d tameddakelt ukkud 
sɛeddaɣ taẓiḍant akked tqerḥant, d awezɣi nwiɣ ad d-yekk waya seg 
tama-nsen. Deg lawan anda lliɣ ttemyuzzameɣ akked yiman-iw, sliɣ 
sawalen-iyi-d. 
- Azul a Tilelli ! 
- Aaah ziɣ d Dida, azul fell-am ! 
Akka i as-nessawal deg tesdawit ; maca isem-is n tidet Linda.  
- Atan truḥeḍ akk deg-sent, ɛni yella wayen i kem-yuɣen ? 
- Wellah ar d tidet, ur gerrzeɣ ara maḍi, yerwi wallaɣ-iw. 
- D lxir kan ! 
- Msefqaɛeɣ akked tmeddakelt-iw ukkud zdiɣ taxxamt, ur iyi-d-
yenni ara akk wul-iw uɣal ɣer din. Dayen yeɣli uɛeqqa-nni n lemleḥ. 

- Ma tebɣiḍ ad tedduḍ yid-i ɣer texxamt-iw ulac akk aɣilif, d acu 
kan nekk mačči deg tmezduɣt-a tasdawant i ttiliɣ. 
- Tanemmirt tameqqrant a Dida, wellah ar tekkseḍ fell-i aɣbel ad t-
yekkes Rebbi fell-am. 
- Ulac fell-as a Tilelli, ur tufiḍ i xedmeɣ. 
Nekcem ɣer texxamt, ur yelli wayen ara d-yini yimi, seg wasmi i d-
wwḍeɣ ɣer tesdawit ur walaɣ taxxamt yecban ta, ufiɣ deg-s snat n 
teqcicin, lsant ayen ur ttlusuɣ ara nekk ɣer tmeɣra, ula d leḥyuḍ n 
texxamt ur d-yettban ara yini-nsen seg tugget n tugniwin i yersen 
fell-asen.  
- Bonjour les filles ! 
- Bonjour Dida ! 
- Ass-a wwiɣ-d yid-i tinebgiwt, d tameddakelt-iw, qqaren-as Tilelli. 
- Salut Tilelli ! ansuf yis-m ɣer texxamt-nteɣ, nekk d Susu, ma d ta 
d Fifi. 
- Azul fell-akent, tanemmirt tameqqrant imi tqeblemt ad iliɣ yid-
kent, ssarameɣ ad iliɣ d tafessast. 
- Ulac aɣilif, axxam d axxam-im a Tilelli. Fais comme chez-toi. 
Ufiɣ-tent ssewǧadent imensi n yennayer, iiiiih, wellah ar t-ttuɣ akk, 
yal aseggas sɛeddayeɣ-t deg uxxam-nneɣ, aseggas-a sɛeddaɣ-t s 
wurrif akked yimeṭṭi. 
Mi d-yewweḍ lawan n yimensi, yal lxir yers-d, ur ǧǧint seksu, ur 
ǧǧint iyuzaḍ, ur ǧǧint lfakya... 
Ṭṭseɣ ass amezwaru din, yeɛjeb-iyi lḥal, tiqcicin-nni ttqessirent aṭas, 
ulac taqsiḍt ur d-wwint, ulac tamsalt iɣef ur mmeslayent. Γas akken 
ayen i ɛeddan fell-i mačči d ayen ara ssettunt teqsiḍin-a, maca 
kksent-iyi ɣef wul. Azekka-nni, uɣaleɣ ɣer texxamt-iw, send ad 
kecmeɣ dduriɣ yiwen n ssur armi i walaɣ Wiza teffeɣ, kecmeɣ 
wwiɣ-d akk lqecc-iw. Ṭṭfeɣ abrid n tuɣalin ɣer texxamt-iw 
tamaynut. 
Zrin wussan, uɣeɣ tannumi akked tmeddukal timaynutin, s taḍsa-
nsent i yezgan ɣef yimawen-nsent. Γas tikwal ur tent-ẓerreɣ ara, 
tteffɣent, ahat zehhunt neɣ xeddment ; maca ur yi-ǧǧint ara ad d-
mmektiɣ iɣeblan-iw s uqesser, d ufus n tallalt i yi-d-fkant. 

Yiwen n wass, Fifi tga-d cwiṭ n tebɣest, tenna-yi-d : 
- Ad tedduḍ ad neffeɣ ad nmerreḥ kra ? 
- Wellah ma ḥsiɣ, iruḥ lḥal, ur uɣeɣ ara tannumi tteffɣeɣ imir-a. 
- Ulac fell-as, medden akk atnan deg berra, tamdint ur tesɛi lawan n 
tuffɣa. Tebɣiḍ ad temteḍ deg texxamt gar yidlisen-im ? 
- Suref-iyi kan, ar ass-nniḍen ma yebɣa Rebbi, ass-a welleh ar ɛyiɣ, 
bɣiɣ ad ṭṭseɣ. 
- Ulac aɣilif, ar ass-nniḍen, yessefk ad d-temmektiḍ tudert yiwet 
kan i yellan ; dder-itt neɣ eǧǧ-itt, talemmast ur telli. Ar azekka, ihi, 
iḍ ameggaz, tirga lɛali. 
- Tanemmirt tameqqrant. 
Teffeɣ, awal i yi-d-teǧǧa yettenneḍ deg uqerru-w. Refdeɣ, serseɣ 
nniɣ-as : wi ẓran ? Ahat sɛant sswab, ahat d nutenti i iwalan tidet 
anda tella. 
Ddan kra n wussan, ffɣeɣ-d seg tzeqqa, tessawel-iyi-d yiwet n 
teqcict, tella tettas-d ɣer texxamt-iw tamezwarut, d tameddakelt n 
Wiza. 
- Azul a Tilelli ! 
- Azul fell-am ! 
- Amek i tettiliḍ ? 
- Yelha kan, lḥemdulleh, i kemm ? 
- Aql-aɣ. Bɣiɣ kan ad am-d-mmeslayeɣ ɣef Wiza, sɛiɣ izen i am-d-
wwiɣ. 
- Tuɣal-iyi-d daɣen teq... 
- D acu yeḍran, nettat acḥal d asteqsi d anezgum ur teẓri d acu i 
texdem yalmi tewweḍ taluft ar da. Гur-s, izad wawal gar-akent, ur 
yezmir ad d-yarew aɣunzu-ya. 
- D aya kan i am-d-teḥka ? 
- Ih, ayɣer yella wayen-nniḍen ? 
- Suref-iyi kan ur bɣiɣ ara ad mmeslayeɣ ɣef usentel-a, fiḥel ma 
snedfeɣ-d leǧruḥ, nettat teẓra nekk ẓriɣ, yal yiwet ad tawi abrid-is. 
Uɣaleɣ-d ɣer texxamt nnuɣnaɣ, mmektaɣ-d ayen yeḍran yid-i. 
Yerna tettcebbiḥ deg umeslay ɣer medden. Akken qqaren, tewwet-
iyi tezwar ɣer yimeṭṭi, texdem-itt tezwar ɣer ucekti. 

Iḍ-nni kan, kkrent teqcicin-nni ad ffɣent, ḥulfaɣ amzun ḍaqeɣ deg 
texxamt-nni, dɣa ddiɣ yid-sent ɣer berra, s usirem ad ttuɣ cwiṭ ayen 
i yeḍran yid-i. 
Neffeɣ, ufiɣ tamdint teččur d imdanen, ad as-tiniḍ yiwen ur yeqqim 
deg uxxam-is. Wa netta, tameṭṭut-is akked warraw-is ; wa netta 
akked yimeddukal-is. Ttaḍsan akk, zhan akk. Ḥulfaɣ anagar nekk i 
yesɛan iɣeblan gar-asen ; ala nekk ur nezhi ara. Ula d tiqcicin-nni 
ukkud ddiɣ, ulac win i wumi ur mmeslayent ; ulac win ukkud ur 
ḍsint, acku nutenti uɣent tannumi d tuffɣa, ssnent aṭas n medden, 
yya a wa, yya a wihin. Yidir yakan yezga ɣef yimi-nsent, segmi i yi-
yeẓra yugi ad yekkes allen-is fell-i, yebda yettezzi-yi-d sya wesya, 
ahat ad iyi-d-yesseɣli, maca ur as-fkiɣ ara tagnit.  
Γas akken ur ḍsiɣ ara nekk, maca dhiɣ deg wid yettaḍsan, sɛeddaɣ-d 
iḍ igerrzen, kkseɣ cwiṭ ɣef wul-iw, teɛjeb-iyi tuffɣa yid-sent, 
tessettuy iɣeblan. 
- Yeɛjeb-am lḥal neɣ xaṭi a Tilelli ? I yi-d-tenna Susu. 
- Wellah ar d taxlaft, tanemmirt-nkent. Kunnemti d tidet tfaqemt i 
tudert. 
- Ulac aɣilif, mazal ussan, mi am-d-yehwa ad teffɣeḍ ini-d kan, 
ddunit ur tesɛi talast ama deg wadeg, ama deg wakud. Taxxamt ur 
am-d-teskan imal-im anda yella. Ula d at zik qqaren : bedd, ad 
twaliḍ ; ddu, ad d-tawiḍ ; qqim, ulac. 
- Ad am-yeɛfu Rebbi ɣef yimeslayen-a, rran srid ɣer wul-iw. 
Tanemmirt-nkent merra ; akka meqqar ur ttɣimiɣ ara iman-iw am 
tderwict deg texxamt. 
Ass yettawi-d wayeḍ, tuffɣiwin rennunt-d, atan ɣer temdint, atan 
ɣer tmeɣra n umulli, atan ɣer ccḍeḥ gar leḥbab deg tmecḍeḥt 
(Discothèque )... lḥasun, ur tufiḍ ara teǧǧeḍ ay ul. Deg tazwara d 
tarewla kan i rewleɣ seg terẓeg n wussan i ttidireɣ, maca tuɣal-iyi 
tudert-a tamaynut d tannumi, acku lxaṭer yefreḥ, tafekka tertaḥ, 
ulayɣer ara nadiɣ ɣef lqerḥ. Zgiɣ ttaḍsaɣ, ferḥeɣ. Uɣaleɣ ssneɣ aṭas n 
medden gar yilemẓiyen akked tlemẓiyin. Yal taɣawsa tla ass-is 
amezwaru. Am yiwen n yiḍ, atta tessawel-iyi-d Dida. 
- Lili ! rwaḥ rwaḥ ! 

Ula d nekk ur qqimeɣ ara war isem amecṭuḥ.  
- Oui, yella umaynut ? 
- Anagar annect-a i yettilin, tkeyyfeḍ yakan kra n wass ? 
- Buh fell-i ! wamma ssawḍeɣ ar da, anda ara keyyfeɣ ? 
- Ax tra ɛreḍ, d ta i d tagnit ad tissineḍ amek-it. 
- Ala ur cukkeɣ ara ad izmireɣ, ur ssineɣ ula amek i xeddmen. 
- Ur ttaggad ara, yeshel maḍi, jbed nnefs, tessuffɣeḍ-t-id. 
- Aha awi-d akka ad ɛerḍeɣ, ma ad yeffeɣ fell-i, ur lliɣ d 
tamezwarut, ur ttiliɣ d taneggarut ! 
Jebdeɣ abrid, iruḥ-iyi nnefs : Kuḥ kuḥ kuḥ... 
- Hahahahaha... akka akk i aɣ-teḍra tikkelt tamezwarut, maca mi ara 
tennameḍ, ur tzemmreḍ ara ad am-yexḍu. Ad am-yuɣal d amwanes, 
d arfiq n ddiq. 
D tidet ayen iyi-d-tenna Dida, yuɣal-iyi ddexxan am win yennumen 
lqahwa taberkant, zgiɣ ttkeyyifeɣ. Ih, ssuliɣ ula d aswir, rniɣ ɛerḍeɣ 
ula d tissit. Ass amezwaru mi i swiɣ ur d-wwiɣ ara s lexbar armi i d-
ufiɣ iman-iw deg texxamt-iw s ufella n wussu. Ziɣ d timeddukal-iw 
i yi-d-yewwin, ta teṭṭef-iyi-d sya, ta sya yalmi i yi-d-ssawḍent ɣer 
texxamt. Mi d-kkreɣ, ufiɣ-d lxaṭer-iw d afessas, yefres kra yellan d 
anezgum, amzun ssardeɣ-d allaɣ-iw, ssazedgeɣ-t. 
Ula d leqraya-nni rriɣ-tt ɣer rrif, tikwal kan i d-ttaddameɣ idlisen-iw 
ttekkseɣ-asen aɣebbar. Гer tesdawit tikkelt kan akka ar i yi-yawi 
ubrid, ur ttruḥuɣ ara. Rriɣ-tt kan i tuffɣiwin, amerreḥ akked ssehrat 
deg berra. 
Yiwen n yiḍ nruḥ ɣer tmecḍeḥt, d ayen izaden, d amaḍal-nniḍen i 
yellan din, imdanen la ceṭṭḥen, wiyaḍ la ttessen, wa ur yecliɛ seg wa. 
Ass-nni yif akk ussan. Ceḍḥeɣ armi i yi-teccef tidi. Imi d abrid 
yenǧer i zzhu acuɣer ara gganiɣ am tgujilt. Dɣa ɛniɣ Yidir, acḥal 
netta yettezzi-d ɣur-i maca ur as-fkiɣ ara tagnit. Saẓḍeɣ yid-s tiɣimit, 
ayen ceḍḥeɣ, ayen ceḍḥeɣ, ddiɣ di lebɣi i lebɣi-w. Serrḥeɣ i tfekka 
tulwa, ziɣ ccḍeḥ d tilelli, am win i iẓuren yedɛa. Sgunfaɣ, yeffeɣ 
uqdim, yeffeɣ ujenniw agensan, iɣeblan ur ẓriɣ anda nsan. Ayen 
yettezzin deg uqerru meqqer. Ulayɣer ara saẓẓiɣ tudert. Ur d-ukiɣ 
neɣ ukiɣ-d yehwa-yi, fkiɣ lkar i rray-iw. Ssabenneɣ iḍes akked Yidir. 

Ssneɣ tuzzuft, semmdeɣ yis-s tameɣra n yiman-inu. Tiẓedt n wass-
nni ala wi tt-yeddren ara yissinen azal-is. 
Wwḍen-d yimuras n tefsut, yessefk fell-i ad uɣaleɣ ɣer uxxam, ɣas 
akken nnig n wul, am win yetteddun ɣer yizem ad t-yečč, imi ẓẓay 
wudem n baba ad t-waliɣ. Seld akk ayen i yeḍran akked wayen i 
yexdem, yuɣal ur yeswi ara ɣur-i iclem. 
Wḍeɣ, cwi kan d yemma kan i yellan. 
- Lɛeslama, s yelli n tasa ! 
- Azul a yemma, amek i tettiliḍ, acḥal i kem-jjmeɣ a yemma ? 
- Aql-aɣ a yelli, sswal fell-am kemm, acḥal ur neẓri udem-im. Atan 
aglim-im yenṭeḍ ɣef yiɣes, ayɣer ? ɛni tuḍneḍ ? 
- Ala, d leqraya kan i yi-yessefnan, d tudert-a i yuɛren. 
Deg lawan ideg i lliɣ ttmeslayeɣ akked yemma, yekcem-d baba, s 
taẓẓayt kan i sserseɣ leḥnak-iw ɣef wayla-s. Mi t-ẓriɣ ḥulfaɣ s lǧerḥ-
iw yendef, mi ara d-mmektiɣ baba, ifetti lqid i yi-icudden, beqquɣ 
ad srifgeɣ s anda ur ẓerreɣ ayen ara yi-t-id-yesmektin. Tettɣaḍ-iyi 
yemma yenwan tuɣ argaz afeḥli, yenwan tuɣ bu tissas. Ttɣaḍen-iyi 
wayetma yenwan sɛan baba-tsen d win yesseḥbibiren ɣef uxxam. 
Гaḍen-iyi imi nwan baba-tsen d amecḥaḥ acku yebɣa ad yeḥrez 
cwiṭ akken ad asen-yexdem ttawil, ad ddren deg talwit. Tawaɣit 
asmi ara ẓren wat uxxam timucuha-s. Tɣaḍ-iyi terwiḥt-iw, amek i 
lliɣ amek i yuɣaleɣ ! D netta i d ssebba n wayen ɣer wacu i wwḍeɣ 
akka. 

Ʃeddan wussan n yimuras s tmara, uyseɣ melmi ara ǧǧeɣ axxam-
nni i yeččur baba s tebrek akked terẓeg. Uɣaleɣ-d ɣer Bgayet, ɣer 
tmezduɣt tasdawant, ad kemmleɣ ayen akken i ǧǧiɣ, ad uɣaleɣ ɣer 
tudert n zzhu akked tuffɣa. Amalas-nni dɣa seld imuras, nheyya 
iman-nteɣ ad neffeɣ, ncebbeḥ akken ilaq, nruḥ ɣer tmecḍeḥt, 
necḍeḥ, neṣker, eǧǧ ayen ur nexdim ass-nni daɣen. Mi i d-neffeɣ, 
deg ubrid n tuɣalin, ntant wallen-iw deg tid n Wiza, tella akked 
yiwen n yilemẓi. 
- Akka a Tilelli i tuɣaleḍ ? Mačči akka i kem-nwiɣ ! 

- Гurem ad d-ternuḍ awal, wehmem a medden, walit kan anta d 
ḥaǧǧa-ya i d-yettmeslayen ! Ad d-heḍren akk medden kemm ad 
tessusmeḍ a yelli-s n leḥram. 
- Ttqis d acu i d-teqqareḍ, wzen imeslayen-im send ad ten-id-
tessuffɣeḍ. 
- Imeslayen-iw weznen yerna meslen, ur d-heddreɣ ara kra ɣef 
yiwen alamma d tidet. 
- D acu i am-xedmeɣ imi i d-teggareḍ akka ɣur-i am  yir aqjun ? 
- Ad kem-id-ɛezzint, a tafuḥant, tettarraḍ iman-im amzun ur teẓriḍ 
kra ! A times ddaw n walim, a tamakurt n yirgazen, a timseddremt 
n yixxamen ; ur tettsetḥiḍ ara, tettedduḍ d tizya n baba-m, yerna 
terniḍ-d wayeḍ ar wannar-im. 
- A Tilelli xzu cciṭan qerriḥ wayen d-teskerkiseḍ akka. 
- Ulac cciṭan nnig-m ara xzuɣ, ulac win i kem-yugaren kemm ? 
- Ad yenɛel Rebbi kra i akem-irebban, aha tura suffeɣ-d i yellan 
deg-m, ḥku-t-id sdat medden. Nekk ur fhimeɣ iqiḥ. 
- Ur tebɣiḍ ara mi d-faqeɣ s txidas-im kemm d baba a kra ur 
nettneḥcam ! 
- D acu i d-yegren baba-m deg umeslay-nteɣ ? Atan tebdiḍ 
tessexlaḍeḍ ceɛban deg remḍan. 
- Tenwiḍ ur faqeɣ ara, tettedduḍ yid-s ? Asmi akken i am-d-
yessawel, kemm telliḍ tessirideḍ, ẓriɣ s wallen-iw uṭṭun-is, mačči d 
medden i yi-d-yennan i wakken ad ten-skiddbeɣ. Ur kem-id-steqsaɣ 
ara tugiḍ ad iyi-d-tiniḍ anwa ? 
- Wellah ma tettneḥcameḍ, ziɣ zur wudem-im, d nekk ara yeddun d 
wuɛwij-nni n baba-m ! Xdem tura lxir, ah ! Kemm wis anda tefkiḍ 
rray i rray-im, tessawel-d yemma-m kkseɣ-as anezgum, ziɣ kemm 
tesbubbeḍ-iyi-d igejduren ! 
- Nniɣ-am nker ma ad tnekreḍ, ayen i tebɣiḍ ad as-tesleḍ nniɣ-am-
t-id. 
- Yah, mazal imi-m meqqer, ur zmireɣ ad sleɣ i rregmat-im, 
taneggarut steqsi yemma-m ɣef wass-nni. Ahat nettat ad tt-tamneḍ. 
Teṭṭef ameddakel-is seg ufus, ruḥen. 



Tasɣunt s Tmaziɣt n Usqamu Unnig n Timmuzɣa 

 

- 34 - Tamaziɣt tura – Un 11 – H.C.A / yebrir 2013 

Uɣaleɣ-d ɣer texxamt, kecmeɣ ɣer wussu ad ṭṭseɣ, maca ugint ad 
medlent wallen-iw, tessexreb-iyi–tent Wiza, ddewwiren yimeslayen-
is deg uqerru-iw. Mi yuli wass, ḥareɣ, ssawleɣ-as i yemma i wakken 
ad waliɣ ma d tidet ayen i d-tenna Wiza. 
- Allo ! A lxir a ye ! 
- Sbeḥ lxir a yelli, amek i tettiliḍ ? 
- Labas, bɣiɣ kan ad kem-id-steqsiɣ ma yella kra n wass i as-d-
tessawleḍ i Wiza s ttilifun n baba ? 
- Ih, d tidet a yelli, yella ubrid-nni, ma ur i yi-yeǧǧi ara Rebbi ad 
skidbeɣ, ass-nni d amenzu n yennayer, bɣiɣ ad ẓreɣ ma yella ad d-
taseḍ neɣ xaṭi, ttilifun-inem yella isekker, ttqelqeɣ fell-am, ma yella 
kra i kem-yuɣen, dɣa ssawleɣ-as-d i Wiza. Allo, allo, la yi-d-tselleḍ a 
yelli !... 
D awalen-a i d-sliɣ d ineggura, tewwet-iyi-d yiwet n lɣemma, ruḥeɣ 
deg-sent am wass-nni i walaɣ uṭṭun n baba deg ttilifu n Wiza, ɣliɣ.  
Ih, akken qqaren : Ur ddiɣ d Rebbi, ur ferrǧeɣ iḍebbalen... 
 
 
 
 
 

 
 
 
 


